
ᑭᓄᐱᒪᑲᒥᑯᓇᓐ, ᑭᓂᑲᓂᒥᓇᓐ, ᑭᑕᐧᐃᓐᑲᒪᑯ ᑫᑭᓐ ᐅᐅᒪ ᒋᐧᐃᑐᑲᑫᔭᓐ  

ᒋᑭᐊᔭᔭᓐᑭᐸᓐ ᒋᒥᓄᑭᒪᑲᒃ ᓄᐱᒥᒪᑲᒥᑯᓐ ᐧᐊᐸᓐᒃ, ᑭᐸᑯᓭᓐᑕᑯᓯᒥᓐ ᒋᐸᒥᓇᒪᒃ ᓄᑯᒻ ᑲᑭᔑᑲᒃ. ᐅᐅᒪ ᓄᐱᒪᑲᒥᒃ 

ᐊᓄᑭᐧᐃ ᐅᓇᒋᑫᐧᐃ ᐱᒥᐧᐃᒋᑫᐧᐃᓂᒃ ᒥᑭᐧᐁᒪᑲᓐ ᑲᑭᓇ ᐁᔑᐯᔑᑯᒡ ᐅᓐᑌᕆᐅ ᒋᑕᐧᐃᔥᑲᒪᐧᐃᒡ ᒋᐧᐃᓐᑕᒪᑫᒡ 

ᒋᐃᓇᓄᑲᑌᒃ ᐅᓐᑌᕆᐅ ᐅᑭᒪᐧᐃᓐ ᑲᑎᐯᓐᑕᑭᓐ ᓄᐱᒪᑲᒥᑯᓐ.  

ᐅᐅᒪ ᐅᓐᑌᕆᐅ ᐊᑭᒃ ᓂᑲᓂᑕᒪᑫᒪᑲᓐ ᐁᐱᒥᑲᓇᐧᐁᓐᑕᐧᑲᒃ ᓄᐱᒪᑲᒥᒃ. ᐅᓐᑌᕆᐅ ᐅᑭᒪᐧᐃᓐ ᑲᑎᐯᓐᑕᑭᓐ 

ᓄᐱᒪᑲᒥᑯᓐ ᐸᑎᐧᓇᔦᒃ ᐃᓇᐸᑕᓄᓐ ᑫᐧᐃᑐᑭᑫᒪᑲᑭᓐ ᐱᒪᑎᓯᐧᐃᓂᒃ, ᔓᓂᔭᑫ ᐅᓐᑕᒋᐅᐧᐃᓂᒃ ᑲᔦ ᐊᑭᑲᓐᒃ ᒣᐧᑲ ᓄᑯᒻ 

ᑲᔦ ᓂᑲᓐ ᑫᓂᐱᒪᑎᓯᐧᐊᒡ. ᒋᑭᐅᓐᒋ ᑲᒋᑎᓂᑲᑌᒃ ᐃᑕᔥ ᐧᐃᑲ ᒋᒐᑭᒪᑲᓯᓄᑭᓐ, ᐅᓄᐧᐁ ᓄᐱᒪᑲᒥᑯᓐ ᐊᓐᑕᐧᐁᑕᐧᑲᓐ 

ᒋᐱᒥᑲᓇᐧᐁᓐᒋᑲᑌᑭᓐ ᒋᓂᔑᐧᐊᓇᒋᒋᑲᑌᓯᓄᑭ, ᑲᔦ ᑲᑭᓇ ᐧᐁᓀᓇᒃ ᑲᑭᒋᓇᐸᒋᑐᐧᐊᒡ ᒋᓇᓇᑲᑕᐧᐁᓐᑕᑯᓯᐧᐊᒡ ᐊᐱ 

ᐅᓀᓐᑕᐧᑲᒃ ᑫᓂᔑᒪᑕᓄᑲᑌᑭᓐ ᐊᑭᐧᐃ ᑲᓇᐧᐁᓐᒋᑫᐧᐃᓐ. 

ᐅᓐᑌᕆᐅ ᐅᑭᒪᐧᐃᓐ ᑲᑎᐯᓐᑕᑭᓐ ᓄᐱᒪᑲᒥᑯᓐ ᒥᐃᒪ ᒪᔭ ᐁᐅᓐᑎᓂᐧᑕ ᒥᑎᑯᒃ ᑲᐊᓄᑲᑌᑭᓐ ᐅᓐᑌᕆᐅ ᑭᔥᑲᐊᐧᑫ 

ᐊᓄᑭᐧᐃᓇᓐ. ᐧᐃᔭᓯᑫᐧᐃᑭᒪ (MNRF) ᐅᓐᒋᐸᒥᓂᑲᑌ ᓄᐱᒪᑲᒥᑯᐧᐃ ᑲᓇᐧᐁᓐᒋᑫᐧᐃᓇᓐ. ᑕᑯ ᑲᔦ ᐅᓐᒋᐸᐸᒥᓯᐧᐊᒃ 

ᑭᔥᑲᐊᐧᑫ ᐱᒥᐧᐃᒋᑫᐧᐃᓇᓐ, ᐊᓂᔑᓇᐯᒃ ᑲᔦ ᐅᓐᑌᕆᐅ ᑲᐃᔑᑕᐧᐊᒡ. 

ᑕᐧᑲᓂᓂ ᑫᑭᑐᑕᒧᐧᐊᐸᓐ ᐅᓐᑌᕆᐅ ᑲᐃᔑᑕᐧᐊᒡ, ᑕᑯ ᐊᓂᔑᓇᐯᒃ ᑲᔦ ᐧᐃᓴᑯᑌᐧᐃᓂᓂᐧᐊᒃ, ᑲᐧᐃᑕᓄᑭᒥᓐᐧᑕ ᑲᔦ 

ᐊᑭᐧᐃ ᓇᓇᑲᑕᐧᐊᐸᓐᒋᑫᒃ ᐅᐅᒪ ᐅᓇᒋᑫᐧᐃᓐ ᑲᐧᐃᒪᑕᓄᑲᒋᑲᑌᒃ. ᑫᑭᓐ ᐸᐸᒥᓯᔭᓐ ᑕᑭᑲᒋᑎᓂᑲᑌ ᒪᒪᔭ ᒋᔑᓭᑭᓐ 

ᐃᐃᒪ ᐃᓇᑫ ᐱᒪᑎᓯᐧᐃᓂᒃ, ᔓᓂᔭᑫ ᐅᓐᑕᒋᐅᐧᐃᓂᒃ ᑲᔦ ᐊᑭᐧᐃ ᑲᓇᐧᐃᓐᒋᑫᐧᐃᓂᒃ ᑫᐃᔑ ᐸᒥᓂᑲᑌᒃ ᐅᑭᒪᐧᐃᓐ 

ᑲᑎᐯᓐᑕᑭᓐ ᓄᐱᒪᑲᒥᑯᓐ.  

ᑫᑭᓐ ᒋᐸᐸᒥᓯᔭᓐ ᐅᐅᒪ ᐅᓐᑌᕆᐅ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᑫᓂᔑᐱᒥ ᐊᓄᑲᒋᑲᑌᒃ ᑲᔦ ᒋᐧᐃᓐᑕᒪᓐ 
ᐁᔑᐸᑯᓭᓐᑕᒪᓐ ᒋᔑᓇᑯᒋᑲᑌᒃ ᐅᓐᑌᕆᐅ ᐅᑭᒪᐧᐃᓐ ᑲᑎᐯᓐᑕᑭᓐ ᓄᐱᒪᑲᒥᑯᓐ ᐊᓂᓂᑲᓐ.   

ᓄᐱᒪᑲᒥᑯ ᐊᓄᑭᐧᐃ ᐅᓇᒋᑲᓐ ᑫᐃᓇᒋᑲᑌᒃ 

ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᑫᐃᓇᒋᑲᑌᒃ ᐅᑭᒪᐧᐃᓐ ᑲᑎᐯᓐᑕᑭᓐ ᓄᐱᒪᑲᒥᑯᓐ ᑭᐅᓐᒋᐅᓀᓐᒋᑲᑌ ᐅᓇᔓᐧᐁᐧᐃᓂᒃ 
ᑲᔦ ᐅᓇᑯᓂᑫᐧᐃ ᐊᓄᑭᐧᐃ ᐅᓇᒋᑲᓂᒃ ᓀᐱᒡ ᒋᐱᒥᐊᐸᑕᒃ, ᐊᓂᔑᓇᐯᒃ ᑲᔦ ᐧᐃᓴᑯᑌᐧᐃᓂᓂᐧᐊᒃ ᒋᑕᐧᑭᐧᐊᒡ ᑲᔦ 
ᒋᐸᐸᑲᐧᑫᒋᒥᑎᓇᓂᐧᐊᒃ, ᐧᐁᓀᓇᒃ ᐃᑯ ᒋᐧᐃᑐᑲᑫᐧᐊᒡ, ᑲᔦ ᐧᐁᑯᓀᓇᓐ ᑫᐊᓄᑭᒪᑲᑭᓐ ᒋᐊᐸᑕᑭᓐ. 

ᐅᑭᒪᐧᐃᓐ ᑲᑎᐯᓐᑕᑭᓐ ᐱᐧᑲᑕᑲᒥᑯᓐ ᑲᓇᐧᐁᓐᒋᑫᐧᐃᓐ ᐅᓇᔓᐧᐁᐧᐃᓐ ᐅᒋᐅᓇᑕᒪᑫᒪᑲᓐ ᑫᐃᓇᑯᓂᑲᑌᒃ 

ᓄᐱᒪᑲᒥᑯᐧᐃ ᐊᓄᑭᐧᐃᓐ ᐃᐃᒪ ᐅᑭᒪᐧᐃᓂ ᐊᑭᓐ ᐅᓐᑌᕆᐅ. ᐅᐅᒪ ᐅᑭᒪᐧᐃᓐ ᐱᐧᑲᑕᑲᒥᒃ ᑲᓇᐧᐁᓐᒋᑫᐧᐃᓐ 

ᐅᓇᔓᐧᐁᐧᐃᓂᒃ ᐃᓇᒋᑲᑌ ᑲᑕᑕᓯᐧᓀᑲᑭᓐ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓇᓐ ᑫᒪᓇᒋᒋᑲᑌᑭᓐ ᑲᓂᑕᐧᐃᑭᒪᑲᑭᓐ, 

ᐊᐊᐧᐃᔕᒃ, ᓂᐱ, ᐊᔑᔥᑭ, ᑲᐅᓐᒋ ᐸᑭᑕᓇᒧᓇᓂᐧᐊᒃ, ᑲᔦ ᐱᒪᑎᓯᐧᐃᓂᒃ ᑲᔦ ᔓᓂᔭᑫ ᐅᓐᑕᒋᐅᐧᐃᓂᒃ, ᑕᑯ ᐯᐸᑲᓐ 

ᐊᐧᑲᒋᒃ ᐃᔑᒋᑫᐧᐃ ᑫᑯᓇᓐ ᑲᔦ ᒣᐅᔕ ᑭᑭᓇᐧᐊᒋᒋᑫᐧᐃᓇᓐ ᑲᒪᓇᒋᒋᑲᑌᑭᓐ. ᑫᑭᐅᓐᒋᑲᔥᑭᒋᑲᑌᒃ ᐃᑕᔥ, ᐯᐯᔑᒃ 

ᐅᓇᒋᑲᓐ ᑕᑕᐧᑲᓐ ᑭᐧᓀᔥ ᑫᐱᒥᓂᔕᐃᑲᑌᒃ ᒪᒪᔭ ᑫᐧᐃᑐᑭᑫᒪᑲᒃ ᐃᐃᒪ ᓄᐱᒪᑲᒥᒃ ᑲᐊᐃᔑᓇᐧᑲᒃ, ᐱᒪᑎᓯᐧᐃ 

ᒥᓄᓭᐧᐃᓐ, ᐅᑭᑕᑲᒥᑲᒃ ᑲᔦ ᑲᐱᒥᓇᓇᑲᒋᒋᑲᑌᒃ. 

ᐅᐅᐧᐁ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ (FMP) ᑕᐃᔑᐧᐊᐧᐁᓇᒋᑲᑌ 10 ᑕᓱᐱᐳᓐ ᒋᐱᒪᓄᑲᑌᒃ ᐯᐯᔑᒃ 

ᐱᒥᐧᐃᒋᑫᐧᐃᓇᓐ ᐃᐃᒪ ᐅᓐᑌᕆᐅ ᐊᑭᒃ. ᐯᐯᔑᒃ ᐅᓇᒋᑫᐧᐃᓐ ᑕᐅᓇᓯᓇᐃᑲᑌᐧᐊᓐ ᑭᐧᓀᔥ ᑫᐱᒥᓂᔕᐃᑲᑌᑭᓐ 

ᐃᐃᒪ ᐊᓄᑭᐧᐃᓂᒃ ᑲᔦ ᐧᐁᑯᓀᓐ ᑎᓄ ᓄᐱᒪᑲᒥᑯ ᐃᓇᓄᑭᐧᐃᓇᓐ ᑫᓂᑭᔕᓄᑲᑌᑭᓐ ᒣᐧᑲ 10 ᑕᓱᐱᐳᓐ 

ᑲᑭᐃᔑᐅᓇᒋᑲᑌᑭᓐ. ᐅᓇᒋᑲᓐ ᐅᑐᔑᐱᐊᓐ ᐧᐊᐊ ᑲᓂᐅᔑᐱᐊᒃ ᐅᓇᒋᑲᓂ, ᓄᐱᒪᑲᒥᒃ ᐃᓇᓄᑭᐧᐃᓐ ᑲᐊᓄᑲᑕᒃ 

ᑕᑯ ᐅᑲᐧᐃᑐᑲᑯᓐ ᐯᐸᑲᓐ ᑲᐊᐃᓇᓄᑭᐧᐊᒡ ᐅᓇᒋᑫᐧᐃᓂᒃ ᑲᔦ ᑲᒪᒪᐧᐃᓄᐧᐊᒡ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐧᐊᒡ, 

ᒥᓇᐧᐊ ᑕᔥ ᐅᑲᐸᑭᑎᓇᓇᐧᐊ ᑲᐃᓀᓐᑕᒧᐧᐊᒡ ᐊᓂᔑᓇᐯᒃ ᑲᔦ ᐧᐃᓴᑯᑌᐧᐃᓂᓂᐧᐊᒃ ᑲᔦ ᑯᑕᑭᔭᒃ ᐧᐁᓀᓇᒃ. ᐊᐸᓀ 

ᑕᔥ ᐅᐅᐧᐁ ᐅᓇᒋᑫᐧᐃᓐ ᑕᔕᐳᓂᑲᑌ ᐊᐱ ᐧᐃᔭᓯᑫᐧᐃᑭᒪ ᒪᔭ ᑲᐅᑭᒪᐧᐃᒡ ᓇᐊᐸᓐᑕᒃ ᑲᑭᐃᔑ ᐅᓇᒋᑲᓂᐧᐊᒃ 

ᑲᐧᐃᑲᓇᐧᐁᒋᑲᑌᒃ ᓄᐱᒪᑲᒥᒃ ᑲᔦ ᑲᑭᓇ ᑲᑭᐧᐃᓐᒋᑲᑌᑭᓐ ᐃᓀᓐᑕᒧᐧᐃᓇᓐ ᐁᑭ ᑕᔑᓐᒋᑲᑌᑭᓐ. 

ᑫᑭᓐ ᐃᓇ ᐃᔑᓭ ᒋᑭᑕᐧᑭᔭᐸᓐ? 

ᑕᐸᑭᓂᑲᑌ ᑲᔦ ᑕᓂᐱᒥ ᒪᐧᐊᒋᐃᐧᐁᓇᓂᐧᐊᓐ ᒋᑕᔑᓐᑌᑭᓐ ᐅᓄ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᑫᐃᓇᑌᒃ. ᑫᑭᓐ 
ᑭᑎᑭᑐᐧᐃᓐ ᑕᑭᒋᓇᐸᑕᓐ ᑫᒋᓇᒡ ᐅᓐᑌᕆᐅ ᐅᑭᒪᐧᐃᓐ ᑲᑎᐯᓐᑕᑭᓐ ᓄᐱᒪᑲᒥᑯᓐ ᐸᑎᐧᓀᒃ ᒋᔑᐱᒥ ᑲᓇᐧᐁᓐᑕᐧᑲᑭᓐ 
ᑲᐊᐃᓇᐸᒋᒋᑲᑌᑭᓐ, ᑕᑯ ᐯᑭᔥ ᒋᒪᓇᒋᒋᑲᑌᒃ ᑲᔦ ᑲᓇᐧᐁᓐᒋᑲᑌᒃ ᔓᓂᔭᑫ ᐅᓐᑕᒋᐅᐧᐃᓐ, ᐱᒪᑎᓯᐧᐃᓐ, ᐊᑭ ᑲᔦ 
ᐃᔑᐱᒪᑎᓯᐧᐃᓐ ᑲᑭᒋᓀᑕᐧᑲᑭᓐ. 

ᓇᓇᑲᑕᐧᐁᓐᑕᓐ ᒋᐸᐸᒥᓯᔭᓐ ᐅᐅᒪ ᐅᓇᒋᑫᐧᐃᓂᒃ ᑭᔥᐱᓐ ᑭᒋᓀᓐᑕᒪᓐ ᓄᐱᒪᑲᒥᒃ ᑕᐱᔥᑯ ᐅᓄ: 

• ᐊᓐᑕᐧᐁᒋᑫᐧᐃᓐ, ᐸᑭᑕᐧᐁᐧᐃᓐ, ᐧᐊᓂᐃᑫᐧᐃᓐ, ᒪᐧᐊᓐᑐᓂᑫᐧᐃᓐ ᑫᒪ ᑯᑕᑭᔭᓐ ᐊᓂᔑᓇᐯ ᑐᑕᒧᐧᐃᓇᓐ  

• ᓄᐱᒥᓐᒃ ᐸᐸᒧᓭᐧᐃᓐ, ᐱᒪᐧᑲᔑᐧᐁᐧᐃᓐ, ᐱᐧᑲᑕᑭᒃ ᑲᐯᔑᐧᐃᓐ ᑫᒪ ᑯᑕᑭᔭᓐ ᐅᑕᒥᓄᒋᑫᐧᐃᓇᓐ  

• ᓄᐱᒪᑲᒥᒃ ᐧᐊᑲᐃᑫᐧᐃᓐ 

• ᐧᑲᔥᐧᑫᐱᓀ ᐱᒥᐧᐃᒋᑫᐧᐃᓇᓐ, ᑭᔥᑲᐊᐧᑫ ᐊᓄᑭᐧᐃᓇᓐ ᑲᔦ ᑯᑕᑭᔭᓐ ᐊᓄᑭᐧᐃᓇᓐ ᐅᑭᒪᐧᐃᓐ ᐊᑭᒃ 

• ᐅᑭᒪᐧᐃᓐ ᐊᑭᒃ ᑲᐊᐸᑕᒃ 

• ᒣᐅᔕ ᐊᓂᔑᓇᐯᒃ ᐅᑭᑭᓇᐧᐊᒋᒋᑲᓂᐧᐊ 

• ᒥᓯᐧᐁ ᐊᑭ 

 

ᐅᓇᒋᑫᐧᐃᓐ ᑲᒪᒪᐧᐊᓄᑲᑕᒧᐧᐊᒡ ᑲᑲᓱᒥᐧᐁᐧᐊᒃ ᒋᐸᐸᒥᓯᐧᐊᒡ ᐧᐁᓀᓇᒃ ᐱᑯ ᐊᐱ ᒣᐧᑲ ᐱᒥᐅᓇᒋᑲᓂᐧᐊᒃ ᑫᒪ 
ᐱᒥᐊᓄᑲᒋᑲᑌᒃ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ. ᓂᑲᓐ ᐅᓇᑐᓐ ᐧᐃᑲᑲᓄᓇᒡ ᐅᓇᒋᑫᐧᐃᓐ ᑲᐅᓇᓯᓇᐊᒃ, 
ᐧᐃᔭᓯᑫᐧᐃᑭᒪ ᑫᒪ ᑲᒪᒪᐧᐃᓄᐧᐊᒡ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐧᐊᒡ ᐧᐃᑕᔑᓐᑕᒪᓐ ᑫᑯᓐ ᑫᒪ ᑫᑯᓐ ᓇᐁᓐᑕᓯᐧᐊᓐ. 

ᐊᓂᔑᓇᐯᒃ ᑲᔦ ᐧᐃᓴᑯᑌᐧᐃᓂᓂᐧᐊᒃ ᐅᐸᐸᒥᓯᐧᐃᓂᐧᐊ 

ᑲᑕᓱᐸᐱᑭᔑᔭᑭᓐ ᐊᓂᔑᓇᐯ ᑕᔑᑫᐧᐃᓇᓐ ᑲᔦ ᐧᐃᓴᑯᑌᐧᐃᓂᓂ ᑕᔑᑫᐧᐃᓇᓐ ᑲᐱᓐᑎᑫᓭᐧᐊᒡ ᑫᒪ ᑲᐅᒋᐯᔓᓇᐧᑲᑭᓐ 

ᑲᐧᐃᐅᓐᒋ ᒪᒋᑭᑲᑌᑭᓐ ᐸᐱᑭᔑᐊᓄᑭᐧᐃᓇᓐ ᑕᒥᓇᑲᓂᐧᐃᐧᐊᒃ ᒋᑕᐧᑭᐧᐊᒡ ᐅᓇᒋᑫᐧᐃᓂᒃ. ᐯᐯᔑᒃ ᑕᔑᑫᐧᐃᓇᓐ:  



 

  | 4 

• ᐅᑲᐅᓀᓂᒪᐧᐊᓐ ᑫᑲᑲᓄᒋᑫᑕᒪᑯᐧᐊᒡ ᐃᐃᒪ ᐅᓇᒋᑫᐧᐃᓂᒃ ᑲᐸᒥᓇᒧᐧᐊᒡ  

• ᐸᑭᑎᓇᒪᐧᐊᐧᐊᒃ ᒋᐧᐃᑕᓄᑭᒪᐧᐊᒡ ᐧᐃᔭᓯᑫᐧᐃᑭᒪᓐ ᐅᓇᑐᐧᐊᒡ ᑲᐃᔑᐊᓐᑕᐧᐁᑕᒧᐧᐊᒡ ᑫᓂᔑᐱᒥ ᒪᐧᐊᒋᐃᓐᐧᑕ  

• ᐸᑭᑎᓇᒪᐧᐊᐧᐊᒃ ᒋᑭᑭᓇᐧᐊᒋᑐᐧᐊᒡ ᑲᑭᒋᓀᑕᐧᑲᑭᓐ ᒋᒪᓇᒋᒋᑲᑌᑭᓐ ᑲᔦ ᒋᐧᐃᑐᑲᑫᐧᐊᒡ ᐊᐱ ᐅᓇᒋᑲᓂᐧᐊᒃ ᑲᔦ 

ᒥᓇᐧᐊ ᓇᓇᑲᒋᒋᑲᑌᑭᓐ ᐊᔕ ᑲᑭᐧᐊᐧᐃᓐᑌᑭᓐ 

• ᐸᑭᑎᓇᒪᐧᐊᐧᐊᒃ ᒋᑭᐧᐁ ᓇᓇᑲᒋᑐᐧᐊᒡ ᑲᔦ ᒋᐧᐃᓐᑕᒧᐧᐊᒡ ᐁᔑᓂᓯᑕᐧᐃᓇᒧᐧᐊᒡ ᑲᑭᐅᓇᑌᒃ ᓄᐱᒪᑲᒥᒃ ᐊᓄᑭᐧᐃ 
ᐅᓇᒋᑲᓐ, ᒣᐧᑲ ᐱᒥᐅᓇᒋᑲᓂᐧᐊᒃ 

• ᐸᑭᑎᓇᒪᐧᐊᐧᐊᒃ ᒋᑭᐧᐁ ᓇᓇᑲᒋᑐᐊᐧᒡ ᑲᔦ ᒋᐧᐃᓐᑕᒧᐧᐊᒡ ᐁᔑᓇᒧᐧᐊᒡ ᐯᔑᑯᐱᐳᓐ ᐊᓄᑭ ᐅᓇᒋᑲᓇᓐ ᑲᔦ 

ᑭᑭᓇᐧᐊᒋᐧᐃᓐᑕᒧᐧᐊᒡ ᑲᑭᒋᓇᐸᒋᑐᐧᐊᒡ ᐊᑭᑲᒃ ᑫᒪᔑᐱᒋᑫᒪᑲᒃ ᓄᐱᒥᐧᐃ ᐊᓄᑭᐧᐃᓂᒃ. 

ᐊᓂᓐ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᑫᐃᔑᒪᑕᓄᑲᑌᒃ 

ᐅᐅᐧᐁ ᐅᓇᒋᑫᐧᐃᓐ ᑫᓂᔑᒪᑕᓄᑲᑌᒃ ᑕᓂᐧᑲᔭᓐᒋᒋᑲᑌ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᒋᑭᑲᒋᑲᑌᒃ 

ᑲᐊᓐᑕᐧᐁᑕᐧᑲᑭᓐ ᑭᐧᓀᔥ ᑫᐊᐸᑕᒃ ᐱᒥᓂᔕᐃᑲᓐ ᑲᔦ ᑕᑭᑭᓇᐧᐊᒋᐱᐃᑲᑌ ᐊᓄᑭᐧᐃᓇᓐ 10 ᑕᓱᐱᐳᓐ 

ᑫᐱᒥᐊᐸᑕᒃ ᐅᐅᐧᐁ ᐊᓄᑭᐧᐃᓐ. ᒪᑭᐧᔕ ᓂᓱᐱᐳᓐ ᑕᐱᒥᐅᓇᒋᑲᑌ ᐅᐅᐧᐁ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ  ᑲᔦ ᑕᔥ 

ᓇᐧᓇ ᑕᐱᒥ ᐸᐱᑭᔑ ᐅᓇᒋᑲᑌᐧᐊᓐ ᐱᒥᑕᔑᓐᑕᒪᑫᐧᐃᓇᓐ ᒋᐱᐊᓐᑐᒥᑯᔭᓐ ᒋᐱᑕᐧᑭᔭᓐ ᐅᐅᒪ ᐅᓇᒋᑫᐧᐃᓂᒃ.  
 

ᓇᓇᑲᒋᑐᓐ ᒋᐊᓂᐸᑭᑎᓂᑲᑌᑭᓐ ᐧᐃᓐᑕᒪᑫᐧᐃᓇᓐ ᑭᑕᔑᑫᐧᐃᓂᒃ (ᑕᐱᔥᑯ ᑎᐸᒋᒧᒪᓯᓇᐃᑲᓇᓐ, ᒪᒪᑲᑕᐱᑯᒃ 

ᑲᐅᒋᐸᑭᑎᓂᑲᑌᒃ ᑎᐸᒋᒧᐧᐃᓐ ᑯᑕᑭᔭᓐ ᒪᒪᑲᑕᐱᑯᒃ ᑲᐅᒋᐧᐃᓐᒋᑫᒪᑲᑭᓐ ᑎᐸᒋᒧᓇᓐ) ᑲᔦ ᐧᐃᓐᒋᑫᐧᐃᓇᓐ 

ᐧᐃᔭᓯᑫᐧᐃᑭᒪ ᑲᓂᔑᐸᑭᑎᓇᒃ ᐧᐃᓐᑕᒪᑫᐧᐃᓇᓐ ᒪᒪᑲᑕᐱᑯᒃ ᑲᐧᐃᐊᓂᔑ ᒪᒪᐧᐊᒋᐃᑎᓇᓂᐧᐊᒃ ᐅᐅᐧᐁ ᓄᐱᒪᑲᒥᒃ 

ᐊᓄᑭᐧᐃ ᐅᓇᒋᑲᓐ ᑫᐃᔑᒪᑕᓄᑲᑌᒃ. 

ᐅᐅᐧᐁ ᑲᐧᐃᐊᓂᒪᑕᓄᑲᑌᒃ ᐅᓇᒋᑫᐧᐃᓐ ᓂᑲᓐ ᑕᓂᐧᐊᐧᐃᓐᒋᑲᑌ ᑭᐊᓂ ᐱᒥ ᓇᓇᑲᒋᒋᑲᑌᒃ ᐱᐧᑲᑕᑲᒥᑯᓐ, 

ᒋᒪᐧᐊᓐᑐᓂᑲᑌᑭᓐ ᐧᐃᓐᑕᒪᑫᐧᐃᓇᓐ ᑕᐱᔥᑯ ᑲᑭᒋᓇᐸᑕᑭᓐ ᑲᔦ ᑭᑯᐧᐊᒃ ᑲᔦ ᐊᐊᐧᐃᔕᒃ ᓇᓇᑲᒋᒋᑫᐧᐃᓇᓐ ᑲᔦ ᒋᓇᐱ 

ᓇᓇᑲᒋᒋᑲᑌᑭᓐ ᑲᑭᐱᔑᐅᓂᔑᔑᒃ ᑲᑭᐧᐁ ᓂᑕᐧᐃᑭᒋᑲᑌᑭᓐ ᓄᐱᒪᑲᒥᑯ ᐊᓄᑭᐧᐃᓇᓐ. 

ᓂᑕᒻ ᐁᐊᓄᑲᑌᒃ ᒪᐧᐊᒋᐃᐧᐁᐧᐃᓐ   

ᐧᐃᓐᑕᓐ ᐧᐁᑯᓀᓐ ᑲᑭᒋᓀᓐᑕᒪᓐ, ᐧᐃᓐᑕᒪᑫᓐ ᑲᐃᔑᑲᑭᑫᓐᑕᒪᓐ ᓄᐱᒪᑲᒥᒃ, ᑲᔦ ᑭᑕᐸᑭᑎᓇᓐ ᑫᒪ 

ᒋᑭᑭᓇᐧᐊᒋᓂᑲᑕᒪᓐ ᐊᑭᐧᐃ ᐅᓐᑎᓂᑫᐧᐃᓇᓐ ᑲᑭᒋᓇᐸᑕᑭᓐ ᒋᑭᑫᑕᒧᐧᐊᒡ ᐅᓇᒋᑫᐧᐃᓐ ᑲᐸᒥᓇᒧᐧᐊᒡ, ᑲᓂᐅᔑᐱᐊᒃ 

ᐅᓇᒋᑫᐧᐃᓐ ᑲᔦ ᑲᒪᒪᐧᐃᓄᐧᐊᒡ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐧᐊᒡ. ᐅᓄ ᑎᓄ ᐧᑲᔥᐧᑫᐱᒋᑫᐧᐃᑲᒥᑯᑲᓇᓐ, ᒋᒪᓂᒃ 

ᐃᓇᐅᐧᐃᓇᓐ, ᐊᓯᓂᑫᐧᐃ ᑎᐸᐊᑭᑫᐧᐃᓐ, ᒣᐅᔕᑫᑯᓇᓐ ᑲᑭ ᒧᓇᐃᑲᑌᑭᓐ, ᐧᐊᓂᐃᑫᐧᐃᓇᓐ, ᐧᐊᑲᐃᑲᓇᓐ, ᒥᑲᓇᐧᐊᓐ, 

ᑲᔦ ᐊᐊᐧᐃᔕᒃ ᑲᑕᔐᐧᐊᒡ. ᑕᐅᓂᔑᔑᓄᐸᓐ ᔭᑲᓇ ᐸᑭᑎᓇᒪᓐ ᑭᐧᐃᓐᑕᒪᑫᐧᐃᓐ ᑫᒋᓇᒡ ᒋᑲᓇᐧᐊᐸᓐᒋᑲᑌᑭᓐ. ᑯᑕᒃ 

ᑲᔦ ᑫᐸᑭᑎᓇᒪᐸᓐ ᑲᐃᓀᓐᑕᒪᓐ ᐁᔑᐸᑯᓭᓐᑕᒪᓐ ᒋᔑᓇᐧᑲᒃ ᑭᓄᐱᒥᑯᒻ ᐊᓂᓂᑲᓐ ᑲᔦ ᐊᓂᓐ ᑫᓂᔑ ᐱᒥᐧᐃᑐᑭᑫᒪᑲᒃ 

ᓄᐱᒪᑲᒥᒃ ᐧᐁᑎ ᐊᓂᓂᑲᓐ. 

ᐅᓇᒋᑫᐧᐃᓂ ᑲᒪᒪᐧᐊᓄᑲᑕᒧᐧᐊᒡ, ᑲᐅᒋᐱᒥᑲᑲᓄᓇᐧᐊᒡ ᑲᒪᒪᐧᐃᓄᐧᐊᒡ ᑲᐱᒥᓇᓇᑲᒋᒋᑫᑕᒪᑫ ᐊᐱᑕᒪᑫᐧᐊᒡ, ᑲᔦ 

ᐊᓂᔑᓇᐯᒃ ᑲᔦ ᐧᐃᓴᑯᑌᐧᐃᓂᓂᐧᐊᒃ, ᐅᑲ ᑭᑭᓇᐧᐊᐸᓐᑕᓇᐧᐊ ᐧᐁᑯᓀᓇᓐ ᐊᐱᒋ ᑲᑭᒋᓇᐸᑕᑭᓐ ᑭᐅᓐᑎᓂᑲᑌᑭᓐ 

ᓄᐱᒪᑲᒥᑯᒃ, ᐅᑲᐅᓇᑐᓇᐧᐊ ᐊᓄᑭᐧᐃᓇᓐ ᑫᑲᒋᑎᓂᑲᑌᑭᓐ. ᐅᑕᐸᒋᑐᓇᐧᐊ ᒪᒪᑲᑕᐱᑯ ᐊᐸᒋᑕᑲᓇᓐ ᑲᐅᓐᒋ 

ᑎᐸᐸᒋᑲᑫᐧᐊᒡ ᐧᐁᑯᓀᓐ ᑎᓄ ᑲᔦ ᑲᐊᐱᒋᒪᑲᑭᓐ ᐃᐃᒪ ᐃᓇᑫ ᐅᓐᑎᓂᑫᐧᐃᓐ, ᑲᑭᔥᑲᐊᐧᑲᑌᒃ, ᑭᐧᐁᓂᑕᐧᐃᑭᒋᑫᐧᐃᓐ 

ᑲᔦ ᐱᒥᑲᓇᐧᐁᓐᒋᑫᐧᐃ ᐊᓄᑭᐧᐃ ᐅᓇᒋᑫᐧᐃ ᐱᒥᐧᐃᒋᑫᐧᐃᓇᓐ. 

ᑫᐊᓂᔑᑭᔑᒋᑲᑌᒃ ᐃᑕᔥ ᐅᐅᐧᐁ ᑲᐧᐃᑭᑭᐧᓇᐸᓐᑕᒧᐧᐊᒡ ᒋᑭᑫᓐᑕᐧᑲᒃ ᐊᓂᓐ ᑭᐧᓀᔥ ᑫᓂᔑ ᐱᒪᓄᑲᑌᒃ ᐊᓄᑭᐧᐃ 

ᐱᒥᐧᐃᒋᑫᐧᐃᓐ. 

ᐅᐅᐧᐁ ᐅᓇᒋᑲᓐ ᐊᑭᐧᐃ ᐊᐸᒋᑕᑲᓇᓐ ᑫᓂᐅᓐᑎᓂᑲᑌᑭᓐ ᑫᐱᒥᐊᓄᑲᑌᒃ, ᐊᓐᑎ ᑫᓂᐅᑎᓂᑲᑌᑭᓐ ᐊᑭᐧᐃ 

ᐊᐸᒋᑕᑲᓇᓐ, ᐅᑲ ᓇᓇᑲᒋᑐᓇᐧᐊ ᑲᐸᒥᓇᒧᐧᐊᒡ ᐅᓇᒋᑫᐧᐃᓂ ᑫᐊᐸᑕᒃ ᑭᐧᓀᔥ ᐊᓄᑭᐧᐃᓂᒃ. ᐊᐱ ᑕᔥ 

ᑭᑭᓇᐧᐊᑕᐸᓐᒋᑲᑌᒃ ᑫᐅᓐᑎᓂᑲᑌᑭᓐ ᐊᑭᐧᐃ ᐊᐸᒋᑕᑲᓇᓐ, ᑲᔦ ᑫᐃᔑᐅᓀᓐᒋᑲᑌᑭᓐ ᐃᑭ ᒥᑎᑯᒃ ᑲᔦ 

ᑲᒥᑎᑯᐧᐊᓯᓄᑭᓐ (ᑕᐱᔥᑯ ᐊᐊᐧᐃᔕᒃ ᑲᑕᔐᐧᐊᒡ, ᐯᐸᑲᓐ ᑲᐊᐃᔑᓇᐧᑲᑭᓐ ᑭᓂᑕᐧᐃᑭᑭᓐ, ᑲᐊᐃᓇᒪᑎᓇᒃ) 

ᑕᓇᓇᑲᑕᐧᐁᓐᒋᑲᑌᐧᐊᓐ. ᑲᑭᑭᐧᓇᐸᓐᒋᑲᑌᑭᓐ ᐊᓐᑎ ᑫᓂᐅᓐᑎᓂᑲᑌᑭᓐ ᐊᑭᐧᐃ ᐊᐸᒋᑕᑲᓇᓐ ᑕᑎᐱ 

ᓇᓇᑲᐧᑕᐸᓐᒋᑲᑌ ᒥᓂᑯᒃ ᑫᐸᑭᑎᓂᑲᑌᒃ ᒋᐱᒥᐅᑕᐱᓂᑲᑌᑭᓐ ᑫᑯᓇᓐ ᒣᐧᑲ ᐃᐃᐧᐁ 10 ᑕᓱᐱᐳᓐ ᐱᒥᐸᑭᑎᓂᑲᑌᒃ 

ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᒋᐊᓄᑲᒋᑲᑌᒃ. 

ᓂᐧᔕ ᐁᐊᓄᑲᑌᒃ ᒪᐧᐊᒋᐃᐧᐁᐧᐃᓐ 

ᑭᑕᑭᐧᐁ ᓇᓇᑲᒋᑐᓐ ᑲᔦ ᑫᑯᓐ ᐧᐃᐃᑭᑐᔭᓐ ᐊᓂᓐ ᑲᐧᐃᐃᔑᐊᓄᑲᑌᒃ ᑭᐧᓀᔥ ᑫᐃᓇᓄᑲᑌᒃ ᓄᐱᒪᑲᒥᑯ ᐊᓄᑭᐧᐃᓐ, 

ᐊᓐᑎ ᑫᐅᓐᒋ ᐅᑕᐱᓂᑲᑌᑭᓐ ᐊᑭᐧᐃ ᐊᐸᒋᑕᑲᓇᓐ, ᑲᔦ ᑫᓂᐅᔑᒋᑲᑌᑭᓐ ᑭᐧᓀᔥ ᑫᐊᐸᑕᑭᓐ ᐅᑕᐸᓂᒥᑲᓇᑫᐧᐃᓇᓐ 

ᒋᐧᐸ ᑲᐅᓇᒋᑫᐧᐊᒡ ᐧᐃᒪᑕᓄᑲᑕᒧᐧᐊᒡ ᑲᑭᐃᔑ ᐅᓇᒋᑫᓇᓂᐧᐊᒃ. 

ᐊᐱ ᔕᐳᓂᑲᑌᒃ ᐧᐃᔭᓯᑫᐃᐧᑭᒪᑲᒃ ᐅᐅᐧᐁ ᑭᐧᓀᔥ ᑫᐊᐸᑕᒃ ᐱᒥᓂᔕᐃᑫᐧᐃᓐ ᐊᓄᑭᐧᐃᓂᒃ, ᒥᑕᔥ ᐊᐱ ᑲᑭᓇ ᑫᑯᓇᓐ 

ᑲᑭᔑᐅᓇᒋᑫᓇᓂᐧᐊᒃ ᒋᒪᑕᓄᑲᑌᑭᓐ ᓄᐱᒪᑲᒥᒃ ᐊᓄᑭᐧᐃ ᒥᑕᓱᐱᐳᓐ ᑫᐱᒪᓄᑲᑌᒃ. ᐃᐃᒪ ᑫᐅᓐᒋᐃᔕᓂᐧᐊᒃ, 

ᐅᑕᐱᓂᑲᓂᐧᐊᒃ, ᑭᐧᐁᓂᑕᐧᐃᑭᒋᑲᓂᐧᐊᒃ ᑲᔦ ᐱᒥᐊᓄᑲᑌᑭᓐ ᑫᑭᐅᓐᒋ ᒪᔑᓭᒋᑲᑌᑭᓐ ᑲᑭᒋᓀᑕᐧᑲᑭᓐ ᐊᑭᑲᒃ ᑫᑯᓇᓐ, 

ᑕᐅᓇᒋᑲᑌ ᐊᓂᓐ ᑫᐃᔑᐱᒪᓄᑲᑌᑭᓐ ᐃᓇᓄᑭᐧᐃᓇᓐ ᑲᔦ ᐱᒥᓂᔕᐃᑫᐧᐃᓇᓐ. ᐃᐧᓇᑌ ᑲᑭᐅᓐᒋᐅᓇᑌᑭᓐ 

ᑫᓇᑲᓂᑫᒪᑲᑭᓐ, ᒋᐅᒋᐊᔐᓂᑫᒪᑲᒃ ᑫᑯᓇᓐ ᑫᑭᐅᒋ ᐧᐊᓇᒋᑫᒪᑲᑭᓐ ᑲᑭᒋᓇᐸᑕᑭᓐ ᑫᒪ ᑲᑭᒋᓀᑕᐧᑲᑭᓐ ᑲᐊᐃᔑᓇᐧᑲᒃ 

ᐱᐧᑲᑕᑲᒥᑲᒃ. 

ᒣᐧᑲ ᐱᒥᑐᒋᑲᑌᒃ ᐊᓄᑭᐧᐃ ᐅᓇᒋᑫᐧᐃᓐ, ᑕᐅᓇᒋᑲᑌ ᑫᓂᔑᐱᒥ ᐅᓇᒋᑲᑌᒃ ᒥᑲᓇᑫᐧᐃᓇᓐ. ᑲᑭᐅᓇᑌᒃ 

ᐱᒥᓂᔕᐃᑲᓐ ᐊᓄᑭᐧᐃᓂᒃ ᐊᐧᐁᓀᓐ ᑫᐊᐸᒋᑐᒡ ᒥᑲᓇᓂ ᑲᔦ ᐊᐱ ᐃᔑᓭᓂᒃ, ᐊᓐᑎ ᑫᐅᒋᐸᒥᓂᑲᑌᒃ ᒥᑲᓇ, 

ᒋᐸᑲᓇᑌᒃ ᐸᐸᒥᓯᐧᐃᓐ, ᑫᒪ ᑲᔦ ᑭᔥᐱᓐ ᐃᓇᑌᐧᑫᓐ ᐊᓂᓂᑲᓐ ᒋᑭᐸᐃᑲᑌᒃ ᒥᑲᓇ. 

ᓂᐧᓴ ᐁᐊᓄᑲᑌᒃ ᒪᐧᐊᒋᐃᐧᐁᐧᐃᓐ  

ᑲᓇᑐᒥᑯ ᒋᔕᔭᓐ ᑲᐧᐃᐸᑭᑎᓂᑲᑌᑭᓐ ᐧᐃᓐᑕᒪᑫᐧᐃᓇᓐ, ᒋᐱᐧᐊᐸᓐᑕᒪᓐ ᑲᐧᐃᐅᓇᐸᓐᒋᑲᑌᒃ ᑫᓂᔑᐊᓄᑭᓇᓂᐧᐊᒃ, 
ᑫᐅᓐᑎᓂᑲᓂᐧᐊᒃ ᑕᐱᔥᑯ ᑭᔥᑲᐊᐧᑫᐧᐃᓐ, ᑭᐧᐁᓂᑕᐧᐃᑭᒋᑫᐧᐃᓐ ᑲᔦ ᐱᒥᑲᓇᐧᐁᓐᒋᑫᐧᐃ ᐊᓄᑭᐧᐃᓇᓐ. ᑲᐧᐊᐸᓐᑕᓐ ᑲᔦ 

ᑲᔑᑕᐧᑲᑭᓐ ᑲᑭᒋᓀᓐᑕᐧᑲᑭᓐ ᑫᑯᓇᓐ ᐊᑭᑲᒃ ᑲᔭᑭᓐ ᑲᔦ ᐊᓂᓐ ᑲᑭᒋᓀᑕᐧᑲᑭᓐ ᑲᐱᒪᑕᑭᓐ ᐊᑭᑲᒃ ᒋᑲᐧᑫᓇᑲᓂᑲᑌᒃ 
ᒋᓂᔑᐧᐊᓇᒋᒋᑲᑌᓯᓄᑭᓐ ᒣᐧᑲ ᐊᓄᑲᑌᑭᓐ ᓄᐱᒪᑲᒥᑯ ᐊᓄᑭᐧᐃᓇᓐ. 

ᐊᐱ ᐊᓄᑭᐧᐃ ᐅᓇᒋᑫᐧᐃᓐ ᑭᑭᔑᒋᑲᑌᒃ, ᐅᐅᐧᐁ ᑲᑭᐅᔑᐱᐃᑲᑌᒃ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ  ᑕᐧᑲᔭᓐᒋᒋᑲᑌ ᑲᔦ 

ᑕᓂᔑᐸᑭᑎᓂᑲᑌ ᐧᐃᔭᓯᑫᐧᐃᑭᒪ ᒋᓇᓇᑲᒋᑐᐧᐊᒡ ᐊᓄᑭᐊᑲᓇᒃ. 

ᓂᐧᐊ ᐁᐊᓄᑲᑌᒃ ᒪᐧᐊᒋᐃᐧᐁᐧᐃᓐ 

ᑲᓇᑐᒥᑯ ᒋᔕᔭᓐ ᑲᐧᐃᐸᑭᑎᓂᑲᑌᑭᓐ ᐧᐃᓐᑕᒪᑫᐧᐃᓇᓐ, ᒋᐱᐧᐊᐸᓐᑕᒪᓐ ᑲᐧᐃᐅᓇᐸᓐᒋᑲᑌᑭᓐ ᑲᑭᐅᓇᓯᓇᐃᑲᑌᒃ 
ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᑲᔦ ᒋᐱᑲᓇᐧᐊᐸᓐᑕᒪᓐ ᑭᔥᐱᓐ ᓇᓇᑲᑕᐧᐁᓐᑕᒪᓐ ᑲᔦ ᑲᓇᐁᓐᑕᓯᐧᐊᓐ 
ᑲᑕᔑᓐᒋᑲᑌᐧᑫᓐ. ᑲᑭ ᑭᑭᓇᐧᐊᒋᐱᐃᑲᑌᒃ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᑕᐊᔭ ᒋᐊᓇᒥᑐᔭᓐ. ᑲᑭᐅᓇᓯᓇᐃᑲᑌᒃ 
ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᐊᒋᑲᑌ ᐧᐃᔭᓯᑫᐧᐃᑭᒪ ᒪᒪᑲᑕᐱᑯᒃ ᒣᐧᑲ ᑭᐸᑭᑎᓂᑲᑌᒃ ᐱᑯ ᐧᐁᓀᓇᒃ ᒋᐧᐊᐸᓐᑕᒧᐧᐊᒡ. 
 
ᐊᐱ ᑭᐃᔥᐧᑲ ᓇᓇᑲᑕᐧᐊᐸᓐᒋᑲᑌᒃ ᑲᑭᐅᓇᓯᓇᐃᑲᑌᒃ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ, ᑕᑭᐧᐁ ᒥᓄᐱᐃᑲᑌ ᒥᓇᐧᐊ 

ᑕᔥ ᑕᓂᒥᓇᑲᓂᐧᐃ ᐧᐃᔭᓯᑫᐧᐃᑭᒪ ᒋᔕᐳᓇᒃ. 

ᓇᐧᓇ ᐁᐊᓄᑲᑌᒃ ᒪᐧᐊᒋᐃᐧᐁᐧᐃᓐ 

ᐅᐅᐧᐁ ᑲᑭᔕᐳᓂᑲᑌᒃ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ, ᑲᔦ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᑲᑭᑭᓇᐧᐊᒋᐱᐃᑲᑌᒃ 

ᑕᐸᑭᑎᓂᑲᑌ ᒋᑲᓇᐧᐊᐸᓐᑕᒪᓐ ᐃᐃᒪ ᐧᐃᔭᓯᑫᐧᐃᑭᒪ ᒪᒪᑲᑕᐱᑯᒃ ᑲᔦ ᐊᓄᑭᐧᐃᑲᒥᑯᒃ ᓄᐱᒪᑲᒥᒃ ᐊᓄᑭᐧᐃ 

ᒪᓯᓇᐃᑲᓀᓴᓐ ᑲᐅᒋᐸᑭᑎᓂᑲᑌᑭᓐ ᒣᐧᑲ 10 ᑕᓱᐱᐳᓐ ᐱᒥᐊᓄᑲᑌᒃ ᐊᓄᑭᐧᐃᓐ. 

ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ ᒪᒥᐧᓇᒋᑫᐧᐃᓐ 

ᒪᒥᐧᓇᒋᑫᐧᐃᓐ ᑕᐊᐸᑕᓐ ᑫᑯᓇᓐ ᐧᐃᐊᓐᒋᒋᑲᑌᑭᓐ ᑲᑭᐃᔑᐅᓇᒋᑲᓂᐧᐊᑭᐸᓐ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓂᒃ. 

ᐧᐁᓀᓐ ᐃᑯ ᑕᑭᐊᓐᑐᔥᑲᒪᑫ ᒋᑭᐊᓐᒋᒋᑲᑌᓂᒃ ᒋᔑᑲᐧᑫᑌᑦ ᐧᐃᔭᓯᑫᐧᐃᑭᒪᑲᒃ ᒋᐅᔑᐱᐊᒪᐧᐊᑦ ᑲᐅᑭᒪᐧᐃᓂᑦ.  ᐅᐅᐧᐁ 

ᒪᒥᐧᓇᒋᑫᐧᐃᓐ ᒪᑭᐧᔕ ᐸᓐᑭ ᐁᑕ ᑕᐃᔑᓇᐧᑲᓐ ᒋᐊᓐᒋᒋᑲᑌᒃ ᐅᓇᒋᑫᐧᐃᓂᒃ ᑫᒪ ᓂᐱᐧᐊ ᑕᐃᔑᓭ ᒋᐊᓐᒋᒋᑲᑌᒃ 

ᐅᓇᒋᑫᐧᐃᓐ ᑲᔦ ᒪᐧᐊᒋᐃᐧᐁᐧᐃᓂᒃ. ᐱᑯ ᐊᐱ ᑕᐊᓐᑕᐧᐁᑕᐧᑲᓐ ᒋᐅᒋ ᒪᒥᐧᓇᒋᑲᓂᐧᐊᒃ ᒣᐧᑲ ᐱᒥᐊᓄᑲᑌᒃ ᓄᐱᒪᑲᒥᒃ 

ᐊᓄᑭᐧᐃ ᐅᓇᒋᑲᓐ.  

ᑕᑭᐱᒥ ᒪᒥᐧᓇᒋᑲᓂᐧᐊᓐ ᐯᐸᑲᓐ ᑲᐧᐃᐃᔑ ᐊᓐᒋᒋᑲᑌᑭᓐ ᑕᐱᔥᑯ ᑲᑭᔑᐅᓀᒋᑲᑌᑭᐸᓐ ᒋᑕᔑᑭᔥᑲᐊᐧᑫᓇᓂᐧᐊᒃ. 

ᓇᓇᑲᒋᑐᓐ ᒋᐊᓂᐸᑭᑎᓂᑲᑌᑭᓐ ᐧᐃᓐᑕᒪᑫᐧᐃᓇᓐ ᑭᑕᔑᑫᐧᐃᓂᒃ (ᑕᐱᔥᑯ ᑎᐸᒋᒧᒪᓯᓇᐃᑲᓇᓐ, ᒪᒪᑲᑕᐱᑯᒃ 

ᑲᐅᒋᐸᑭᑎᓂᑲᑌᒃ ᑎᐸᒋᒧᐧᐃᓐ ᑯᑕᑭᔭᓐ ᒪᒪᑲᑕᐱᑯᒃ ᑲᐅᒋᐧᐃᓐᒋᑫᒪᑲᑭᓐ ᑎᐸᒋᒧᓇᓐ) ᑲᔦ ᐧᐃᓐᒋᑫᐧᐃᓇᓐ 

ᐧᐃᔭᓯᑫᐧᐃᑭᒪ ᑲᓂᔑᐸᑭᑎᓇᒃ ᐧᐃᓐᑕᒪᑫᐧᐃᓇᓐ ᒪᒪᑲᑕᐱᑯᒃ ᑲᐧᐃᐊᓂᔑ ᒪᒪᐧᐊᒋᐃᑎᓇᓂᐧᐊᒃ ᐅᐅᐧᐁ ᓄᐱᒪᑲᒥᒃ 

ᐊᓄᑭᐧᐃ ᐅᓇᒋᑲᓐ ᐅᓐᒋ. 

ᑲᐧᐊᐸᓐᑕᓇᓐ ᑲᑭᒪᒥᐧᓇᒋᑲᑌᑭᓐ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓇᓐ ᐃᐃᒪ ᐧᐃᔭᓯᑫᐧᐃᑭᒪ ᒪᒪᑲᑕᐱᑯᒃ ᑫᒪ ᐃᐃᒪ 

ᐊᓄᑭᐃᐧᑲᒥᑯᒃ ᓄᐱᒪᑲᒥᒃ ᐊᓄᑭᐧᐃ ᒪᓯᓇᐃᑲᓀᓴᓐ ᑲᐅᒋᐸᑭᑎᓂᑲᑌᑭᓐ. 

ᓄᐱᒪᑲᒥᒃ ᐊᓄᑭᐧᐃ ᑭᑭᓄᐃᑫᐧᐃᓇᓐ 

ᐧᐃᔭᓯᑫᐧᐃᑭᒪ ᐅᑐᓐᒋ ᑭᑭᓄᔥᑲᒪᑯᓐ ᐯᐸᑲᓐ ᓄᐱᒪᑲᒥᑯᒃ ᐊᓄᑭᐧᐃ ᑭᑭᓄᐃᑫᐧᐃᓇᓐ ᒋᐅᓐᒋ ᐧᑲᔭᑯᔑᓄᐧᐊᑫᐧᐊᑦ 

ᒋᒪᔥᑲᐧᐃᑲᐸᐧᐃᒪᑲᒃ ᓄᐱᒪᑲᒥᒃ ᐊᓄᑭᐧᐃᓇᓐ, ᐅᓄ ᑕᔥ ᑭᑭᓄᐃᑫᐧᐃᓇᓐ: 
 

• ᓄᐱᒪᑲᒥᒃ ᐊᓄᑭᐧᐃ ᑭᑭᓄᐃᑫᐧᐃᓐ ᒋᔑᐊᐸᑕᒃ ᑲᐃᔑᑭᒋᓄᐱᒥᐧᐊᓐᒃ ᐱᐧᑲᑕᑲᒥᑯᓐ 

• ᓄᐱᒪᑲᒥᒃ ᐊᓄᑭᐧᐃ ᑭᑭᓄᐃᑫᐧᐃᓐ ᒋᔑᐊᐸᑕᒃ ᑭᒋᓴᑲᐃᑲᓂᒃ ᓭᓐᑦ ᓚᕆᓐᔅ ᐱᐧᑲᑕᑲᒥᑯᓐ 

• ᓄᐱᒪᑲᒥᒃ ᐊᓄᑭᐧᐃ ᑭᑭᓄᐃᑫᐧᐃᓐ ᑲᑲᓇᐧᐁᒋᑲᑌᑭᓐ ᐯᐸᑲᓐ ᑲᐃᔑᓇᐧᑲᑭᓐ ᑲᓂᑕᐧᐃᑭᑭᓐ ᓄᐱᒪᑲᒥᑯᒃ 

• ᓄᐱᒪᑲᒥᒃ ᐊᓄᑭᐧᐃ ᑭᑭᓄᐃᑫᐧᐃᓐ ᑲᐊᓄᑲᑌᒃ ᑭᔥᑲᐊᐧᑫᐧᐃᓐ ᑭᒋᓴᑲᐃᑲᓂᒃ ᓭᓐᑦ ᓚᕆᓐᔅ ᑲᔦ 

ᑲᐃᔑᑭᒋᓄᐱᒥᐧᐊᓐᒃ ᐅᓐᑌᕆᐅ 

• ᐱᒥᐧᐃᒋᑫᐧᐃ ᑭᑭᓄᐃᑫᐧᐃᓐ ᒋᔑᐊᐸᑕᒃ ᑭᔥᑲᐊᐧᑫᐧᐃ ᐊᓄᑭᐧᐃᓂᒃ ᑲᔦ ᐧᑲᔥᐧᑫᐱᒋᑫ ᐊᓄᑭ ᐱᒥᐧᐃᒋᑫᐧᐃᓇᓐ 

• ᓄᐱᒪᑲᒥᒃ ᐊᓄᑭᐧᐃ ᑭᑭᓄᐃᑫᐧᐃᓐ ᒋᔑᐊᐸᑕᒃ ᒣᐅᔕ ᐊᓂᔑᓇᐯ ᑭᑭᓇᐧᐊᒋᒋᑲᓇᓐ ᑲᐃᔑᐊᔭᑭᓐ 

ᐅᓄ ᑕᔥ ᑭᑭᓄᐃᑫᐧᐃᓇᓐ ᐃᓇᓄᑭᒪᑲᓐ ᒋᐅᓐᒋ ᑲᓇᐧᐁᓐᑕᑯᓯᐧᐊᒡ ᐊᐊᐧᐃᔕᒃ ᑲᔦ ᑭᑯᒃ ᑲᑕᔑᐱᒪᑎᓯᐧᐊᑦ, ᒣᐅᔕ 

ᐊᓂᔑᓇᐯ ᑭᑭᓇᐧᐊᒋᒋᑲᓇᓐ, ᐧᑲᔥᐧᑫᐱᒋᑲᓇᓐ, ᐅᑕᐸᓂᒥᑲᓇᑫᐧᐃᓇᓐ ᑲᔦ ᐊᔓᑲᓂᑫᐧᐃᓇᓐ, ᑲᐃᔑᑭᐧᐁᑭᑎᑲᓱᐧᐊᑦ 

ᒥᑎᑯᒃ, ᑲᔦ ᑲᑭᐧᐁᐃᔑᓇᑯᒋᑲᑌᒃ ᑕᐱᔥᑯ ᑲᑭᐃᔑᓴᑭᑌᒃ. ᐅᐅᐧᐁ ᐱᒥᓂᔕᐃᑫᐧᐃᓐ ᑕᐊᐸᒋᒋᑲᑌ ᐊᐱ 

ᐊᓂᐧᑲᔭᓐᒋᒋᑲᑌᒃ ᑲᔦ ᐅᓂᐅᓇᒋᑲᑌᒃ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑫᐧᐃᓇᓐ. 

ᐁᓐᑕᓱᐸᐯᔑᑯᐱᐳᓐ ᓂᑲᓐ ᑲᐃᔑᐅᓇᒋᑲᑌᒃ ᐊᓄᑭᐧᐃᓐ 

ᑕᓱᐱᐳᓐ ᐅᐅᐧᐁ ᐁᓐᑕᓱᐸᐯᔑᑯᐱᐳᓐ ᓂᑲᓐ ᑲᑭᐅᓇᒋᑲᑌᒃ ᐊᓄᑭᐧᐃᓐ ᐊᓂᔑᐸᑭᑎᓂᑲᑌ ᑲᐅᓐᒋ ᐸᐱᑭᔑ 

ᐸᒥᓂᑲᑌᑭᓐ ᐊᓄᑭᐧᐃᓇᓐ. ᐅᐅᐧᐁ ᐊᓄᑭᐧᐃᓐ ᑭᑭᓇᐧᐊᐸᑕᐃᐧᐁᒪᑲᓐ ᓄᐱᒪᑲᒥᒃ ᐃᓇᓄᑭᐧᐃᓇᓐ ᑲᑭᔕᐳᓂᑲᑌᒃ 

ᒋᒪᑕᓄᑲᑌᑭᓐ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑫᐧᐃᓂᒃ ᑕᐱᔥᑯ ᒥᑲᓇᑫᐧᐃᓐ, ᑭᔥᑲᐊᐧᑫᐧᐃᓐ, ᑭᑎᑫᐧᐃᓐ, ᑲᔦ ᐃᔥᐸᓯᒋᑲᓂᒃ 

ᑲᐅᒋᓯᓱᐸᒋᑲᓂᐧᐊᒃ ᑫᐊᓂᓇᓄᑲᑌᑭᓐ ᐃᐃᐧᐁ ᑲᑭᑭᓄᐧᐃᓂᐧᐊᒃ ᑲᑭᐅᓇᒋᑲᑌᒃ. 

ᐃᓇᐱᓐ ᐧᐃᔭᓯᑫᐧᐃᑭᒪ ᒪᒪᑲᑕᐱᑯᒃ ᐧᐃᐃᓇᐱᔭᓐ ᐁᓐᑕᓱᐸᐯᔑᑯᐱᐳᓐ ᐊᓄᑭᐧᐃᓐ ᑲᐃᔑᐅᓇᑌᑭᓐ ᑲᔦ ᐃᐃᒪ 

ᐊᓄᑭᐃᐧᑲᒥᑯᒃ ᓄᐱᒪᑲᒥᒃ ᐊᓄᑭᐧᐃ ᒪᓯᓇᐃᑲᓀᓴᓐ ᑲᐅᒋᐸᑭᑎᓂᑲᑌᑭᓐ ᐧᐃᐧᐊᐸᓐᑕᒪᓐ ᐊᓐᑎ ᑲᑭᐃᔑᐅᓇᐸᓐᒋᑲᑌᒃ 

ᒋᑕᓇᓄᑲᑌᒃ. 

ᐱᒥᓇᓇᑲᑕᐧᐊᐸᓐᒋᑫᐧᐃᓐ, ᑎᐸᒋᒧᓂᑫᐧᐃᓐ ᑲᔦ ᓇᓇᑲᒋᒋᑫᐧᐃᓐ 

ᐊᐱᒋ ᑭᒋᓀᓐᑕᐧᑲᓐ ᒋᐊᐸᑕᒃ ᐱᒥᓇᓇᑲᑕᐧᐊᐸᓐᒋᑫᐧᐃᓐ, ᑎᐸᒋᒧᓂᑫᐧᐃᓐ ᑲᔦ ᓇᓇᑲᒋᒋᑫᐧᐃᓐ ᐅᐅᒪ ᓄᐱᒪᑲᒥᒃ 

ᐊᓄᑭᐧᐃ ᐅᓇᒋᑫᐧᐃ ᐸᒥᓂᑫᐧᐃᓂᒃ. ᐧᐃᔭᓯᑫᐧᐃᑭᒪ ᑲᔦ ᐊᓄᑭᐧᐃᑲᒥᑯᒃ ᓄᐱᒪᑲᒥᒃ ᐊᓄᑭᐧᐃ ᒪᓯᓇᐃᑲᓀᓴᓐ 

ᑲᐅᒋᐸᑭᑎᓂᑲᑌᑭᓐ ᐅᑲᓇᐧᐁᓐᑕᓇᐧᐊ ᑲᔦ ᐅᐸᑭᑎᓇᓇᐧᐊ ᑎᐸᒋᒧᐧᐃᓇᓐ ᑲᓂᔑᐱᒪᓄᑲᑌᒃ ᓄᐱᒪᑲᒥᒃ ᐊᓄᑭᐧᐃ 

ᐅᓇᒋᑫᐧᐃᓇᓐ. ᑕᓱᐱᐳᓐ, ᐯᔑᑯᐱᐳᓐ ᑎᐸᒋᒧᐧᐃᓐ ᐸᑭᑎᓂᑲᑌ ᑲᐸᐱᑭᔑ ᐊᓄᑲᑌᑭᓐ ᐱᒥᐧᐃᒋᑫᐧᐃᓇᓐ ᐊᑲᐧᐁ 

ᐁᑎᐸᑐᑕᒧᐧᐊᒡ ᐊᓄᑭᐧᐃᓇᓐ ᑲᑭ ᑭᔕᓄᑲᑌᑭᓐ ᐃᐃᐧᐁ ᐯᔑᑯᐱᐳᓐ. ᐅᐅᒪ ᐯᔑᑯᐱᐳᓐ ᑎᐸᒋᒧᐧᐃᓂᒃ 

ᑕᔑᓐᒋᑲᑌᐧᐊᓐ:  

• ᑕᓱ ᑎᐸᐊᑲᓐ ᑲᔦ ᑕᓯᓐ ᒥᑎᑯᒃ ᑲᑭ ᑭᔥᑲᐊᐧᑲᓂᐧᑕ  

• ᑕᓱ ᑎᐸᐊᑲᓐ ᑲᑭᐧᑲᔭᓐᒋᒋᑲᑌᒃ ᑲᔦ ᑲᑭ ᑭᑎᑲᑌᒃ 

• ᑲᑭᐅᓐᒋᐧᐊᓂᔥᐧᑫᓭᒃ, ᑕᐱᔥᑯ ᑲᑭᓴᑭᑌᒃ 

• ᒥᑲᓇᑫᐧᐃᓐ ᑲᔦ ᒥᑲᓇᐧᐃ ᑲᓇᐧᐁᓐᒋᑫᐧᐃ ᐊᓄᑭᐧᐃᓇᓐ 

• ᑲᑭᐃᔑᒥᑭᑫᒪᑲᒃ ᐅᐅᒪ ᐱᒥᓇᓇᑲᑕᐧᐊᐸᓐᒋᑫᐧᐃᓂᒃ.  

ᑲᑭᐃᔑᒥᑭᑫᒪᑲᑭᓐ ᐱᒥᓇᓇᑲᑕᐧᐊᐸᓐᒋᑫᐧᐃᓂᒃ, ᑎᐸᒋᒧᐧᐃᓂᒃ ᑲᔦ ᓇᓇᑲᒋᒋᑫᐧᐃᓂᒃ ᐃᔑᐊᐸᒋᒋᑲᑌᐧᐊᓐ ᑲᐃᔑᓭᒃ 

ᑫᑯᓐ ᐧᐃᐊᓐᒋᒋᑲᑌᒃ ᐃᐃᒪ ᑭᐧᓀᔥ ᑲᑭᐅᓇᒋᑲᑌᒃ ᒋᐱᒥᑐᒋᑲᑌᒃ ᐊᓄᑭᐧᐃ ᐱᒥᓂᔕᐃᑫᐧᐃᓐ ᑲᔦ ᑲᑭᐅᓇᒋᑲᑌᑭᓐ 

ᐊᓄᑭᐧᐃᓇᓐ ᒥᓇᐧᐊ ᐊᓂᐧᐊᐧᐁᓇᒋᑲᑌᒃ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ. 

ᐃᓇᐱᓐ ᐧᐃᔭᓯᑫᐧᐃᑭᒪ ᒪᒪᑲᑕᐱᑯᒃ ᐧᐃᐧᐊᐸᓐᑕᒪᓐ ᐁᓐᑕᓱᐯᔑᑯᐱᓱᓐ ᑎᐸᒋᒧᐧᐃᓂᑫᐧᐃᓇᓐ ᑲᔦ ᐃᐃᒪ 

ᐊᓄᑭᐃᐧᑲᒥᑯᒃ ᓄᐱᒪᑲᒥᒃ ᐊᓄᑭᐧᐃ ᒪᓯᓇᐃᑲᓀᓴᓐ ᑲᐅᒋᐸᑭᑎᓂᑲᑌᑭᓐ. 

ᒋᐸᐸᒥᓯᔭᓐ ᑫᑭᓐ ᐅᐅᒪ ᐅᓐᑌᕆᐅ ᓄᐱᒪᑲᒥᒃ ᐊᓄᑭᐧᐃ ᐅᓇᒋᑲᓐ 

ᑫᓂᔑᐱᒪᓄᑲᒋᑲᑌᒃ 

ᑫᔭᐱ ᑕᐧᑲᓄᓐ ᐧᐃᓐᑕᒪᑫᐧᐃᓇᓐ ᐊᓂᓐ ᑫᑭᐃᔑ ᐸᐸᒥᓯᔭᐸᓐ ᑫᒪ ᐧᐃᑭᑫᓐᑕᒪᓐ ᓄᐱᒪᑲᒥᒃ ᐊᓄᑭᐧᐃ ᐱᒥᐧᐃᒋᑫᐧᐃᓐ 

ᐃᐃᒪ ᐅᑭᒪᐧᐃᓐ ᑲᑎᐯᓐᑕᒃ ᐊᑭᓐ ᐅᐅᒪ ᐅᓐᑌᕆᐅ ᐃᓇᐱᓐ ᒪᒪᑲᑕᐱᑯᒃ www.ontario.ca/forests ᑫᒪ 

ᐧᐃᔭᓯᑫᐧᐃᑭᒪ ᒪᓯᓇᐃᑲᓐ ᒋᑕᐧᑭᔭᓐ ᓄᐱᒪᑲᒥᒃ ᐊᓄᑭᐧᐃᓂᒃ ᐅᑭᒪᐧᐃᓐ ᑲᑎᐯᓐᑕᒃ ᐊᑭᓐ ᐅᐅᒪ ᐅᓐᑌᕆᐅ.  

 

ᐃᔑᑭᑭᑐᓐ ᑭᑕᔑᑫᐧᐃᓂᒃ ᐧᐃᔭᓯᑫᐧᐃᑭᒪ ᐊᓄᑭᐧᐃᑲᒥᒃ. 

ᐊᐸᒋᑐᓐ ᑲᑎᐸᐃᑲᑌᓯᓄᒃ ᑭᑭᑐᐧᐃᓐ ᐊᑭᑕᓱᓐ 1-800-667-1940. 

